
GOUVÈNÈ CUOMO ANONSE DEPATMAN SÈVIS FINANS NOTIFYE AJANS REKOUVREMAN DÈT YO POU 

YO PA CHÈCHE FÈ REKOUVREMAN NAN PRÈ SOU SALÈ ILEGAL YO 

 

Jodi a, Gouvènè Andrew M. Cuomo te anonse Depatman Sèvis Finans Eta New York te voye lèt ba tout 

ajans rekouvreman dèt nan New York pou fè yo konnen li ilegal pou yo eseye touche yon dèt sou yon 

prè sou salè paske prè sa yo ilegal nan New York. Prè sou salè se prè akoutèm, anjeneral yon avans sou 

yon chèk peman, avèk gwo to enterè ki vyole lwa kont izirye kriminèl New York, ki egzije yon to enterè a 

25 pousan sèlman. Dapre frè pou peye chak ane, to enterè a kapab rive a 400 pousan.  

 

Gouvènè Cuomo di konsa, “Notifikasyon jodi a ap fè ajans rekouvreman dèt ki nan eta a sonje pratik sa 

yo ilegal nan New York. Etid yo montre aklè kijan prè sou salè yo pa reprezante yon solisyon pou moun ki 

pa touche ase revni, men pito yon pyèj dèt ki koute anpil lajan. Se rezon sa a ki fè yo ilegal nan New 

York, epi Eta a ap kontinye pwoteje kliyan yo kont prè malonèt sa yo.” 

 

Sipè-Entandan Sèvis Finansye a, Benjamin M. Lawsky di konsa, “Tout ajans rekouvreman dèt ki nan New 

York ta dwe konnen li ilegal pou yo eseye touche dèt prè sou salè. N ap ranfòse lalwa yon fason ki agresif 

pou pwoteje tout Nouyòkè yo epi sitou moun ki pa touche ase revni epi ki viktim anpil abi enstitisyon 

prè ak ajans rekouvreman malonèt yo.” 

 

Enstitisyon prè yo ap eseye eskive entèdiksyon New York nan prete lajan sou salè lè yo ofri prè yo sou 

entènèt, avèk lespwa pou yo pa trennen yo lajistis. Men, enstitisyon prè sou entènèt ilegal menm jan ak 

enstitisyon prè ki fèt an pèsòn nan New York. Kèlkeswa metòd yo itilize pou prete moun lajan an, prè 

sou salè izirye ak ilegal se pa dèt ki valab, epi yo pa kapab fè rekouvreman yo legalman. Lèt Sipè-

Entandan Lawsky fè pwen an klè pou endistri rekouvreman dèt la.  

 

Lèt la endike, “Ajans rekouvreman dèt yo ta dwe sonje lè yo eseye fè rekouvreman fèt ki nil oswa ki 

ilegal yo vyole lwa eta a ak lwa federal. Depatman Sèvis Finans ap kontinye kontwole enstitisyon prè yo 

ak ajans rekouvreman dèt yo pou pwoteje kliyan yo kont prè izirye, tankou prè sou salè, avèk ranfòsman 

agresif pou vyolasyon lwa a.”  

 



 

Haitian Creole 

Beth Finkel, Direktè Eta a pou AARP nan New York, di konsa, “AARP bat bravo pou Sipè-Entandan Lawsky 

k ap fè aksyon pou ranfòse bon jan lwa New York yo epi pou pwoteje sitwayen eta a. Prè sou salè se 

move zak epi yo kreye yon sik dèt pou anpil Nouyòkè. Kalite prè sa yo ilegal nan New York, epi yo ta dwe 

elimine yo.”  

 

Linda Levy, Direktè Jeneral, Lower East Side People’s Federal Credit Union/PCEI, Inc., di konsa, “Apre 27 

ane ap fè prè ti lajan pou ti to enterè, nou bat bravo pou rapèl sa a ki endike prè sou salè yo ilegal nan 

eta New York, epi li dwe rete anvigè pou pwoteje tout Nouyòkè yo kont espiral k ap desann nan dèt ki 

gen gwo to enterè yo.”  

 

Robert A. Martin, Direktè Asoye, Sèvis Legal 37 Anplwaye Minisipal Konsèy Distri a, di konsa, “Prè sou 

salè pran moun k ap travay yo nan pyèj nan yon sik peman toutan nan to enterè izirye ki vyole lwa New 

York. Lèt DFS la voye yon deklarasyon ki fò ba ajans rekouvreman dèt yo pou fè yo konnen yo pa ka fè 

rekouvreman prè ilegal sa yo kont sitwayen eta nou an."  

 

Russ Haven, NYPIRG Legislative Counsel, di konsa, “Gouvènè Cuomo kanpe pou moun k ap travay yo lè li 

avèti ajans rekouvreman dèt yo pou yo pa eseye touche prè sou "salè" ilegal nan men Nouyòkè yo. 

Gouvènè a ak Depatman Sèvis Finans ap evite yon ‘eskiv’ nan lwa eta a kont izirye epi y ap pwoteje 

Nouyòkè yo kont pwodui finansye malonèt ki pyeje kliyan yo nan yon sik dèt san fen epi k ap fè 

kominote yo vin pòv. Prè sa yo, avèk to enterè ak frè yo k ap monte a, anpeche redrèsman ekonomik epi 

yo pa etik pou demann pou ogmante salè minimòm nan New York.”  

 

Carolyn E. Coffey, Avoka Sipèvizè, MFY Legal Services, Inc., di konsa, “Nou bat bravo pou DFS poutèt li 

voye yon mesaj ki fò ba ajans rekouvreman dèt k ap eseye touche prè ilegal sou salè epi k ap abite kliyan 

pòv k ap travay yo.”  

 

Susan Shin, yon avoka konsèy nan NEDAP nan Vil New York, di konsa, “Lèt Sipè-Entandan Lawsky voye 

yon mesaj ki fò ba ajans rekouvreman dèt yo ak enstitisyon prè sou salè pou fè yo konnen yo p ap tolere 

pratik ilegal yo a nan Eta New York. Non sèlman rekouvreman dèt sou prè sou salè ilegal nan New York, 

men tou nou wè ajans rekouvreman dèt ki angaje nan efò ki mele avèk eskandal sitou pou touche prè 

sou salè kont Nouyòkè ki pa touche ase lajan, pou fè konnen y ap arete oswa mete akizasyon kriminèl 

kont yo yon fason ki ilegal.”  

 

Kristin Brown Lilley, Direktè Policy Advocacy, Empire Justice Center, di konsa, “Menmsi li ka enposib pou 

bloke enstitisyon prè malonèt yo jwenn moun New York nan entènèt ak nan lòt mwayen, lèt Depatman 

Sèvis Finans konfime chak prè sou salè ki gen yon to enterè ki depase limit 25% nou an ilegal nan Eta 

New York. Empire Justice bat bravo pou Sipè-Entandan Lawsky poutèt li voye yon mesaj ki fò ba ajans 

rekouvreman malonèt k ap touche dèt ilegal sa yo.”  

Referans: Lèt pou tout ajans rekouvreman k ap opere nan Eta New York:  

 

Avi sa a se pou fè ou sonje tout moun ak enstitisyon k ap fè rekouvreman dèt nan New York pou yo pa ta 

chèche touche prè ki ilegal ak izirye ki fèt nan New York, ansanm avèk prè sou salè. Sa gen ladan prè 

ilegal ak izirye sou salè ki fèt nan New York nan entènèt ak nan telefòn ak pa lapòs. Nan New York, dapre 

Lwa § 5-501 sou Obligasyon Jeneral ak Lwa § 14-1(1) sou Operasyon Labank, prè oswa avans ki mwens 

pase $250.000 dola, yo fè nan enstitisyon prè ki pa labank oswa nan bank New York agreye, avèk yon to 

enterè 16 pousan chak ane oswa pi plis, reprezante izirye sivil epi yo ilegal. Answit, dapre Lwa Kriminèl 

§§ 190.40-42 New York, prè yo fè nan New York ki gen yon to enterè 25 pousan chak ane oswa pi plis 

reprezante izirye kriminèl.  

 

Prè sou salè ilegal nan New York anba lwa sou izirye sivil ak kriminèl. Prè sou salè se prè akoutèm, 

anjeneral yon avans sou yon fiti salè oswa sou lòt sous revni. Lè frè yo se frè pou peye chak ane, to 

enterè yo wo anpil, souvan apeprè a 400%, epi lè sa  a prè sa y se prè ki izirye.  

 

Depannde dispozisyon Lwa § 5-511 sou Obligasyon Jeneral, prè yo ofri nan New York nan bank New York 

agreye oswa nan enstitisyon prè ki pa labank, avèk yon to enterè ki depase maksimòm legal yo, tankou 

prè sou salè, se prè ki nil epi yo pa legal. Ajans rekouvreman dèt yo ta dwe sonje lè yo eseye fè 

rekouvreman fèt ki nil oswa ki ilegal yo vyole lwa eta a ak lwa federal. Depatman Sèvis Finans ap 

kontinye kontwole enstitisyon prè yo ak ajans rekouvreman dèt yo pou pwoteje kliyan yo kont prè izirye, 

tankou prè sou salè, avèk ranfòsman agresif pou vyolasyon lwa a.  

 

Salitasyon espesyal pou nou,  

 

 

 

Benjamin M. Lawsky  

Sipè-Entandan Sèvis Finansye  

